
რეზონანსი 
იგორ კვესელავა: "საზოგადოების ინტერესი მეორეხარისხოვანი გახდა" (რეზონანსი) 
ავტ.: ნინო ქეთელაური

ინტერვიუ იგორ კვესელავასთან

იგორ კვესელავა „რეზონანსთან“ პროკურატურაში განხორციელებულ საკადრო ცვლილებებზე საუბრობს და ამბობს, რომ ცვლილებები ეტაპობრივად უნდა განხორციელებულიყო, რადგან სააკაშვილის რეჟიმის კადრების ერთდროულად გათავისუფლება სისტემის პარალიზებას გამოიწვევდა. მისი აზრით, მისასალმებელია, რომ უწყებაში გამოჩდნენ კვალიფიციური კადრები, რომლებსაც ჯერ ელიტურ კორუფციასთან კავშირი არ აქვთ. 

კვესელავას განცხადებით, კორუფცია ბოლო დროის ერთ-ერთი ყველაზე აქტუალური პრობლემაა, რადგან ქვეყანაში მაკონტროლებელი სტრუქტურები შესუსტებულია და „ელიტურმა კორუფციამ ფრთები გაშალა“. – „საზოგადოების მდიდარ, ოლიგარქიულ ნაწილს სჭირდება მეტი ფული, რისთვისაც ყველა გზას იყენებს. ხელისუფლებაში როცა მოდიან, ფიქრობენ, რომ ეს დროებითია და ამ დროის გამოყენებას ცდილობენ, რათა ფული აკეთონ. ჩვენ აქა-იქ გვესმის, რომ კორუფციის ბრალდებით დააკავეს ვიღაც, მაგრამ სინამდვილეში არ ვიცით, რამდენია ისეთი, ვინც ამ საქმითაა დაკავებული და ვინც კარგად იყენებს ხელისუფლების შეცდომებს, რათა ლობირება გაუწიოს საკუთარ ბიზნესს“, - აცხადებს კვესელავა. 
რესპონდენტი საზოგადოებრივი მაუწყებლის შესახებ კანონზეც ამახვილებს ყურადღებას და ამბობს, რომ პრეზიდენტისა და ხელისუფლების ქიშპობა უფრო აქტუალურია დღეს, ვიდრე თავად კანონის შინაარსი. 

„ამ ყველაფერში კომიკური ის უფრო არის, რომ ხელისუფლებამ რაც უნდა თქვას, პრეზიდენტი მუდმივად ეწინააღმდეგება. რაღაც საოცარი მოჯადოებული წრე შეიქმნა საქართველოში და აღმოვჩნდით სიტუაციაში, სადაც მთავრობასა და პრეზიდენტს შორის დუელია გამართული, საზოგადოების ინტერესები და თუნდაც ელიტური კორუფციის საკითხი კი მეორეხარისხოვანი გახდა მაშინ, როცა უმნიშვნელოვანესი საზოგადოებრივი ინტერესებია და არა პოლიტიკური დაპირისპირების ყურება“, - დასძენს იგორ კვესელავა. 

რაც შეეხება მედიაზე ზეწოლასთან დაკავშირებით გაჟღერებულ ბრალდებებს, კვესელავა მიიჩნევს, რომ ურეიტინგობისა და უსახსრობის ხელისუფლებისთვის დაბრალება და ყველა პრობლემის პოლიტიკურ ჭრილში გადმოტანა გაუმართლებელია.

რა ხდება ტელევიზიებში - "თუ ასე გააგრძელეს, მალე შეიძლება სპეცრაზმიც გამოიყენონ" (რეზონანსი) 

ავტ.: თიკო ოსმანოვა

„რეზონანსი“ წერს, რომ ქართულ მედიასივრცეში მორიგი ძვრები დაიწყო საზოგადოებრივი მაუწყებლის გარშემო განვითარებული მოვლენების შემდეგ. ტელეკომპანია "იბერიას" და ტვ პირველს" ფინანსური პრობლემები შეექმნათ, რაშიც ტელეკომპანიის დამფუძნებლები ხელისუფლებას ღიად ადანაშაულებენ, თავად "ოცნება" კი ყველაფერს კატეგორიულად უარყოფს.

ხელისუფლებაში ბრალდებას უსაფუძვლოდ მიიჩნევენ. პრემიერ-მინისტრ გიორგი კვირიკაშვილის განცხადებით, დღევანდელი ხელისუფლების პირობებში არც ერთი მედიასაშუალება წნეხს არ განიცდის.

სტატიის ავტორის თქმით, ხელისუფლებას არ ეთანხმებიან ჟურნალისტები და ექსპერტები. 

ნიკა გვარამია ამბობს, რომ ხელისუფლება რვაწლიანი მმართველობის ბოლო ეტაპისკენ მიდის და ახლა მედიის ხელში ჩაგდებას აქტიურად ცდილობს. მისი თქმით, სამწუხაროა, რომ, როგორც ჩანს, „ტვ პირველმა“ ხელისუფლების გავლენას ვერ გაუძლო და სარედაქციო პოლიტიკა მკვეთრად შეცვალა.

ტელეკომპანია "კავკასიის" გენერალური დირექტორის - ნინო ჯანგირაშვილის თქმით კი, მედიასთან მიმართებით "ნაციონალური მოძრაობისა" და "ოცნების" ქმედებებს შორის დიდი განსხვავება აღარ დარჩა და ხელისუფლებამ ასეთი პოლიტიკა თუ გააგრძელა, მალე ტელევიზიებში სპეცრაზმებითაც შეიჭრებიან.
მოლაშვილისა და თეთრაძის საქმეების მოსამართლეები უვადოდ დაინიშნნენ (რეზონანსი) 
ავტ.: ეკატერინე ბასილაია
იუსტიციის უმაღლესმა საბჭომ 44 მოსამართლე უვადოდ დანიშნა და მხოლოდ 6 კანდიდატს უარი უთხრა. სამოქალაქო სექტორი და უფლებადამცველები შერჩევის პროცესის გაუმჭირვალეობასა და გარიგებაზე საუბრობენ. 

უვადოდ გამწესებულ მოსამართლეებს შორის კითხვებს აჩენს იმ მოსამართლეების შერჩევა, რომლებიც გახმაურებულ საქმეებთან არიან დაკავშირებული. მაგალითად, სულხან მოლაშვილისა და "კაბელების საქმის" განმხილველი მოსამართლე მანუჩარ კაპანაძე; ასევე სერგო თეთრაძის საქმის მოსამართლე გიორგი გოგინაშვილი, რომელიც გიგი უგულავასა და ვანო მერაბიშვილის საქმეების მოსამართლეც იყო; კობა გოცირიძე, რომელმაც 2012 წელს "ქართული ოცნების" ლიდერები მილიონობით ლარით დააჯარიმა "უკანონო პოლიტიკური შემოწირულობებისთვის" და სხვები.

უფლებადამცველ ლია მუხაშავრიას განცხადებით, "ძალიან სერიოზული პრობლემაა, რომ უვადოდ გაამწესეს ის მოსამართლეები, რომლებიც, დადასტურებულად ვიცით, ყოფილი პოლიტპატიმრების საქმეებს სასამართლოს სახელით უკეთებდნენ ლეგალიზაციას" და ეჭვს გამოთქვამს, რომ "ასეთ მოსამართლეებს პოლიტიკური ხელისუფლება ახალი დაკვეთების შესასრულებლად მომავალშიც გამოიყენებს."

"მიმაჩნია, რომ ესენი უკვე "ადეიშვილის ნარჩენები" კი არ არიან, არამედ ერთ ადგილზე ცხრა თავი გამოისხეს და ახლა ძალიან საშიშ ურჩხულებად გადაიქცნენ. სამუდამოდ დანიშვნა არის ძალიან დიდი გარანტია, რომ მათი თვითნებობა და უკანონობა სრულიად უკონტროლო იყოს," - დასძენს მუხაშავრია.

იუსტიციის საბჭოს არამოსამართლე წევრ ნაზი ჯანეზაშვილის განცხადებით, საბჭოში მოსამართლეების შერჩევისთვის კენჭისყრა მანიპულაციისა და გარიგების საშუალებაა და ეს არის მთავარი გამოწვევა.

მისი თქმით, იუსტიციის უმაღლეს საბჭოს არ აქვს ვალდებულება, განმარტოს, რატომ მიიღო ესა თუ ის გადაწყვეტილება. აცხადებს, რომ ზოგიერთი უვადოდ გამწესებული მოსამართლე ვერ აკმაყოფილებს კეთილსინდისიერებისა და პროფესიულობის კრიტერიუმებს.

ამავე მოსაზრებას იზიარებს „ახალგაზრდა იურისტთა ასოციაციის წევრი ეკა ციმაკურიძე. 

თბილისის აეროპორტი ძვირია, იაფი კომპანიების დაყოლიება ვერ ხერხდება (რეზონანსი) 
ავტ.: მარი ჩიტაია

სტატიის თანახმად, "ტავ ჯორჯიას" მაღალი მოსაკრებლის გამო დაბალბიუჯეტიანი კომპანიები დედაქალაქის აეროპორტით სარგებლობისგან თავს იკავებენ. როგორც აეროპორტების გაერთიანებაში განმარტავენ, საფასო პოლიტიკის გადახედვა დღის წესრიგში არ დგას. ამ ეტაპზე მიმდინარეობს "რაინეარის" წარმომადგენლებთან მოლაპარაკება ქუთაისის აეროპორტით დაინტერესების თაობაზე. ეს სწორედ ის კომპანიაა, რომელმაც ქვეყნის ავიაბაზარი მაღალი გადასახადის გამო გააკრიტიკა.

მაღალ ფასებსა და კონკურენციის დაბალ დონეზე ამახვილებს ყურადღებას "ეარ ჯორჯიას" ხელმძღვანელი გიორგი კოდუა. მისი განცხადებით, ფასის კონტროლი ხდება გარედან, ყველაფერს თურქული მხარე აკონტროლებს, რის გამოც ტარიფების დაწევა ვერ ხერხდება. კოდუა ამბობს, რომ ამ საკითხზე ხელისუფლებას უკვე რვა წელია აკრიტიკებს, თუმცა, რეაგირებაზე არავინ ფიქრობს. 

„ფასთან დაკავშირებით ზომიერების შეგრძნება არ აქვთ და სანამ ამაზე უცხოურმა კომპანიებმა არ ისაუბრეს, არავინ დაინტერესებულა. იმის ნაცვლად, რომ ტარიფებს დაუკლონ და თბილისის აეროპორტში კონკურენტული გარემო შექმნან, პოპულისტური განცხადებებით გაჰყავთ დრო. ფაქტობრივად, საჰაერო ჰაბი სტამბოლია და არა თბილისი. მეზობელ ქვეყნებთან მიმართებით უნდა ვიყოთ ფრთხილად, შემოვიფარგლოთ საქმიანი ურთიერთობით და არა სტრატეგიული ობიექტების მიყიდვით, რასაც მთავრობა აკეთებს", - აცხადებს კოდუა.

აეროპორტის ავტობუსში ღამით უსახლკაროები ცხოვრობენ (რეზონანსი) 

ავტ.: თამუნა მუკბანიანი

გამოცემის ცნობით, 24 საათის განმავლობაში თბილისში ერთადერთი ავტობუსი მუშაობს - #37, რომელიც სადგურის მოედნიდან აეროპორტის მიმართულებით მოძრაობს. მთელი ღამის განმავლობაში ავტობუსში არ არის კონტროლიორი. ადამიანები, რომლებიც ამ მარშრუტით მგზავრობენ, ამბობენ, რომ ღამით ავტობუსი უსახლკაროების საცხოვრებლად არის გადაქცეული და რაც დრო გადის, მათი რიცხვიც უფრო და უფრო მატულობს.

ფაქტის შესახებ იციან თბილისის სატრანსპორტო კომპანიაში, მაგრამ უძლურნი არიან. ისინი ადასტურებენ, რომ ნამდვილად უსიამოვნოა დანარჩენი მგზავრებისათვის ასეთ პირობებში გადაადგილება, თუმცა ეს სამართალდარღვევა არ არის. ამიტომ არავითარი ბერკეტი არ გააჩნიათ ვითარების შესაცვლელად.

წყლის ექსპორტი სწრაფად იზრდება, მაგრამ სარგებელი მეტად მცირეა (რეზონანსი) 

ავტ.: ნათია ლომიძე

სტატიის თანახმად, საქართველოდან მტკნარი წლის ექსპორტის ზრდა სექტორის შემოსავალს დიდად არ ეტყობა. ქვეყნიდან ოფიციალურად 1 მლნ 75 ათასი ლიტრი მტკნარი წყალი გაიტანეს. სპეციალისტებს ექსპორტის საწინააღმდეგო არაფერი აქვთ, თუმცა ხელისუფლებას წყლის რესურსების სწორად გამოყენებას ურჩევენ.

მომხმარებლისათვის ლუდი მეტად აღარ გაიაფდება (რეზონანსი) 

ავტ.: თამუნა მუკბანიანი

„რეზონანსის“ ცნობით, დაბალალკოჰოლურ ლუდზე გადასახადი რამდენიმე თვის წინ შემცირდა, ხოლო რაც შეეხება მაღალალკოჰოლური შემცველობის სასმელს, ამ სეგმენტში მწარმოებლებს ჯერ კიდევ 3 წლის წინ გაზრდილი ტარიფის პირობებში უწევთ მუშაობა. როგორც კომპანიების წარმომადგენლები ამბობენ, ეს მაქსიმალური იყო, რისი მიღებაც სახელმწიფოსაგან შეძლეს. აქციზზე ფასი აღარ დაიწევს, შესაბამისად, ლუდი მომხმარებლისათვის მეტად აღარ გაიაფდება.

ლუდის კომპანიების წარმომადგენელთა თქმით, ფასის კლება დადებითად მოქმედებს სამომხმარებლო ბაზარზე. მცირეშემოსავლიანი მოსახლეობა პროდუქციის შეძენას შეღავათიან ფასად ამჯობინებს. ამგვარი ტენდენციის შენარჩუნებისთვის აუცილებელია, საქართველოში წარმოებულ ნებისმიერ პროდუქციას ხელი შეეწყოს და ბიზნესს ამ მხრივ დაბალი გადასახადები დაუწესდეს.
თბილმა ზამთარმა ტურისტები ვერ დააფრთხო (რეზონანსი) 

ავტ.: მარი ჩიტაია
სტატიაში ნათქვამია, რომ ზამთრის ტურიზმზე უამინდობის გავლენა ჯერჯერობით არ იგრძნობა. მიუხედავად იმისა, რომ წელს ნალექი მცირეა და ზამთრის კურორტებისთვის არასასურველი ამინდია, დამსვენებლები ასე თუ ისე მაინც აქტიურობენ. ტურისტულ რეგიონებში განმარტავენ, რომ შარშან მეტი დამსვენებელი ჰყავდათ, თუმცა არც მიმდინარე სეზონით არიან უკმაყოფილო.

თემქაზე 21 წლის გოგონას მკვლელობაზე მისი შეყვარებული დაიჭირეს (რეზონანსი) 

ავტ.: თიკო ოსმანოვა

მორიგი კრიმინალური შემთხვევა თბილისში - თემქაზე 21 წლის გოგონა მოკლეს. გარდაცვლილ ანა ნაცვლიშვილს ჭრილობები, მათ შორის ყელის არეში, ცივი იარაღით, გამოძიების აზრით, შეყვარებულმა მიაყენა. შს სამინისტრომ საქმე ცხელ კვალზე გახსნა. დაკავებულს 7-15 წლამდე პატიმრობა ემუქრება. მკველობის მოტივად შურისძიება სახელდება. დანა ნივთმტკიცებად უკვე ამოღებულია.
რუსეთ-ამერიკის დაპირისპირების ახალი ფაზა - მოსკოვი სირიაში ბოლო თაობის გამანაგურებლებს აგზავნის (რეზონანსი) 

ავტ.: ნინო ქეთელაური

გამოცემის ცნობით, რუსეთმა სირიაში სტრატეგიული დანიშნულების უახლესი, მე-5 თაობის ავიაგამანადგურებლები, სუ-57-ები გაგზავნა. ამ თვითმფრინავების საჰაერო დაჯგუფება ბაზა ჰმეიმიზე 22 თებერვლის დილას გამოჩნდა, რამდენიმე საათში კი მათ ოთხი სუ-35 და ოთხი სუ-25 დაემატა.

აღნიშნულთან დაკავშირებით რუსეთის თავდაცვის სამინისტრო ოფიციალური განცხადებით არ გამოსულა, თუმცა თავდაცვის მინისტრის მოადგილე იური ბორისოვმა აღნიშნა, რომ სუ-57 საბრძოლო ოპერაციის ფარგლებში გაიგზავნა და ტესტირების პირველი ეტაპი უკვე დასრულებულია.

რუსული სუ-57-ის გამოჩენამ დიდი დისკუსია გამოიწვია დასავლეთში. როგორც დასავლური მედია წერს, ამით რუსეთმა აშშ გააფრთხილა. დასავლეთში მიაჩნიათ, რომ ასეთი მაღალი კლასის თვითმფრინავების დანიშნულება არა ისლამისტებთან ბრძოლა, არამედ ამერიკის, ანაც ისრაელის ავიაციასთან დაპირისპირებაა, თუმცა იმასაც წერენ, რომ "სტელსის" სისტემით აღჭურვილი ეს გამანადგურებლები ჯერ მხოლოდ ტესტირებას გადიან და მოსკოვს მხოლოდ 12 ასეთი თვითმფრინავი ჰყავს.

დასავლური მედიის ვარაუდზე, რომ ეს იარაღი რუსეთს არა "ისლამური სახელმწიფოს", არამედ აშშ-ის წინააღმდეგ სჭირდება, ანალიტიკოსი ამირან სალუქვაძე ამბობს, რომ ამერიკა-რუსეთის პირდაპირი დაპირისპირება გამორიცხულია, მაგრამ კონფლიქტი რაც უფრო დაიძაბება, მხარეებს შორის ირიბი დაპირისპირებაც გამძაფრდება.

ახალი თაობა 

ნიკა მელია: „ქართული ოცნება“ ქვეყნის ოპოზიციაშია - „მოთმინების ფიალა არ არის უშრეტი, ზამბარა ძალიან მტკივნეულად იჭიმება (ახალი თაობა) 

ავტ.: ნათია ხურცილავა

ინტერვიუ ნიკა მელიასთან 

ნიკა მელია ხელისუფლებას ქვეყნისადმი უპასუხისმგებლო დამოკიდებულებაში ადანაშაულებს და აცხადებს, რომ პროკურატურასა თუ რომელიმე სხვა უწყებაში საკადრო ცვლილებები არსებულ მძიმე მდგომარეობას ვერ გამოასწორებს. – „ამ ვითარებაზე არ მსჯელობენ პრემიერი, მინისტრთა კაბინეტი, სად არის გამოსავალი, რა შეიძლება ამან მოგვიტანოს, არა, ისინი თავიანთი ვიწრო ინტერესებით არიან დაკავებულნი. ეს ასე მძაფრად რომ არ ადარდებს ხელისუფლებას და თითქოს არც არაფერი ხდება, ასეთი დამოკიდებულება რომ აქვთ, არაფორმალური მმართველობით არის გამოწვეული. თანამდებობაზე იმყოფებიან ადამიანები, რომლებიც არ გრძნობენ პასუხისმგებლობას, თითქოს მათ არ ეხებათ, თითქოს სხვა ქვეყნის მინისტრები არიან. აბა, როგორ შეიძლება, როგორ უნდა აიხსნას ის, რომ ეს ადამიანები არაფერს აკეთებენ, არც ერთ ნაბიჯს არ დგამენ, რომ რეალური რეფორმები განახორციელონ, ურჩევნიათ სრულ სტაგნაციაში იყვნენ, როგორმე დააღამონ დღევანდელი დღე და ასე გრძელდება, მაგრამ მერწმუნეთ, ასე ვეღარ გაგრძელდება, ამას ხალხი აღარ მოითმენს“, - აცხადებს ნიკა მელია. 

„ნაციონალური მოძრაობის“ ერთ-ერთი ლიდერის თქმით, ოპოზიციის ძირითადი მიზანი ბიძინა ივანიშვილის ხელისუფლების შეცვლა უნდა იყოს, რადგან „ქართული ოცნება“ ქვეყნის ოპოზიციაშია“ და საქართველოსთვის საზიანო ნაბიჯებს დგამს, რაც საერთაშორისო ორგანიზაციების მომზადებულ ანგარიშებშიც აისახება. მელიას განცხადებით, არაერთი გახმაურებული დანაშაულია ჩადენილი ბოლო პერიოდში, მაგრამ ამაზე რეაგირებას არავინ ახდენს. ინტერვიუში ნიკა მელია ხელისუფლებას აფგან მუხთარლის საქმის გამო კიდევ ერთხელ აკრიტიკებს.
„ანა დოლიძეს ჯარში ჰომოსექსუალების შეყვანა უნდოდა“ - ნიკოლოზ მჟავანაძე: არასამთავრობოები საქართველოს დისკრედიტაციას ცდილობენ - „აზერბაიჯანული მხარე საქართველოს პროკურატურას მუხთარლის დაკითხვის უფლებას არ აძლევს“ (ახალი თაობა) 
ავტ.: შორენა მარსაგიშვილი 

ინტერვიუ ნიკოლოზ მჟავანაძესთან 

ნიკოლოზ მჟავანაძე აცხადებს, რომ აფგან მუხთარლის საქმეზე „ნაციონალური მოძრაობა“ და მისი სატელიტი ორგანიზაციები მიკერძოებულად საუბრობენ და არაფერს ამბობენ მაგალითად იმაზე, თუ რატომ არ აძლევს აზერბაიჯანული მხარე საქართველოს პროკურატურას მუხთარლის დაკითხვის უფლებას. მჟავანაძის თქმით, ასევე საეჭვოა, რატომ გამოუშვა აზერბაიჯანმა მუხთარლი დისა და დის შვილის ორმოცზე, მაშინ, როცა დასაფლავებაზე დასწრების უფლება არ მისცეს, ან როგორ მოახერხა მან ჟურნალისტებთან შეხვედრა და საქართველოს ხელისუფლებაზე ლაპარაკი. 
„უფლებადამცვეთა გაერთიანების“ ხელმძღვანელი ამბობს, რომ „ნაციონალური მოძრაობა“ და არასამთავრობო ორგანიზაციების წარმომადგენლები ანტისახელმწიფოებრივი ქმედებებით გამოირჩევიან და მუდმივად ცდილობენ საქართველოს ინტერესების დაზიანებას. მისი აზრით, სწორედ ამ ადამიანებს შორის მოიაზრება ანა დოლიძეც, რომელიც 2008 წლის აგვისტოს ომის შემდეგ ევროპულ სასამართლოში საქართველოს წინააღმდეგ საჩივებს ამზადებდა და რუსეთის ინტერესებს იცავდა. 
ნიკოლოზ მჟავანაძე მიიჩნევს, რომ ანა დოლიძე სასამართლოში „ფსევდოლიბერალებისა და სოროსის წიწილების“ გაძლიერებას ცდილობს, რაც სისტემას საკმაოდ მძიმე მდგომარეობაში ჩააგდებს. რესპონდენტი მიიჩნევს, რომ დოლიძე თინა ხიდაშელისა და ლევან ბერძენიშვილის იდეოლოგიური შთამომავალია, ამიტომ ქვეყანა მისგან სახელმწიფოებრივ ნაბიჯებს არ უნდა ელოდოს, ანტისახელმწიფოებრივი ინიციატივის მაგალითად კი ნიკოლოზ მჟავანაძეს ანა დოლიძის განცხადება მოჰყავს, სადაც მან თქვა, რომ განსხვავებული სექსუალური ორიენტაციის ადამიანებს ჯარში მსახურების უფლება უნდა მიეცეთ. 
„პასპორტში ეროვნულობის გრაფის აღსადგენად რეფერენდუმს მოვითხოვთ“ - რას აპირებს „ქართული მარში“ (ახალი თაობა) 
ავტ.: ნონა ცაბაძე 

ინტერვიუ სანდრო ბრეგაძესთან 

სანდრო ბრეგაძე „ახალ თაობასთან“ ინტერვიუში „ქართული მარშის“ სამომავლო გეგმებზე საუბრობს და არ ადასტურებს ჭორს, რომლის თანახმადაც, ორგანიზაციაში პრობლემებია და იშლება. მისი თქმით, საზოგადოებრივი მოძრაობა აქტიურ რეჟიმში მუშაობს და მისი წევრები თბილისის ცენტრალურ უბნებში პატრულირებას უახლოეს დღეებში დაიწყებენ. 
„ქართული მარშის“ ლიდერის განცხადებით, ქვეყანაში მძიმე მდგომარეობაა სხვადასხვა ეროვნების ემიგრანტები უკანონო საქმიანობას ეწევიან, მთავრობას კი მათ ასალაგმად პოლიტიკური ნება არ გააჩნია. 

ბრეგაძე ამბობს, რომ მომდევნო კვირაში „ქართული მარში“ ცესკო-ს რამდენიმე საკითხზე რეფერენდუმის ჩატარების მოთხოვნით მიმართავს. რესპონდნეტის აზრით, უპირველესად უნდა ჩატარდეს რეფერენდუმი პასპორტში ეროვნულობის გრაფის აღსადგენად, ასევე დასაწესებელია ბანკებისთვის სესხის პროცენტის კონკრეტული ზღვარი, რადგან საფინანსო კომპანიები მოსახლეობას, ფაქტობრივად, ანადგურებენ. მესამე რეფერენდუმს კი „ქართული მარში“  არასამთავრობო ორგანიზაციების დაფინანების საკითხთან დაკავშირებით ითხოვს. სანდრო ბრეგაძის განცხადებით, საქართველომ უნდა მიბაძოს უნგრეთსა და ავსტრიას და ორგანიზაციებს, რომლებიც უცხოეთიდან ფინანსდებიან, საქმიანობა აეკრძალოთ. 
ინტერვიუში სანდრო ბრეგაძე „ქართული მარშის“ პოლიტიკურ გეგმებზეც საუბრობს. მისი თქმით, 2018 წლის საპრეზიდენტო არჩევნებისთვის საზოგადოებრივ მოძრაობას პრეზიდენტობის კანდიდატი არ ეყოლება. 

ახლო აღმოსავლეთის ახლებურ გადანაწილებაში ექსპერტებმა კავკასია მოაქციეს (ახალი თაობა) 

ავტ.: მარიამ მჭედლიშვილი 

სტატიის თანახმად, ექსპერტები ახლო აღმოსავლეთის გადანაწილების ახლებურ სქემაზე საუბრობენ, რომლის  თანახმადაც, პროცესში კავკასიაც იქნება ჩართული. ანალიტიკოსების აზრით, აზერბაიჯანი ირანის მოკავშირე გახდება, რადგან ამ რეგიონში განსაკუთრებული ყურადღება ეთმობა არა სახელმწიფოებრივი ნიშნით კუთვნილებას, არამედ, რელიგიას. 

მასალაში არაფერია ნათქვამია რა როლი ექნებათ საქართველოსა და სომხეთს ახლო აღმოსავლეთის გადანაწილებისას. 

